
1 TIMOTI
Pol Rii Timoti Riina Mapo Har Jey

Maji
1 Ada eeta Pol, Jisas Kraist riiti aposel, riiti

heechirek yar ma. God riita, nona yesokwa yichi
tawa God, Jisas Kraist, kata ma riina nota kowu
tawey, piiriita ana wochirek, ada diita aposel
tawa.

2 Timoti, miita yesokwa yichi tawa nobok
tawak, mii eeta eeji yikapwa siiken. God, noti
Apoko, Jisas Kraist, noti Harapa piiriita riiti
rukusii tawa boboyen, yeyada ha tawa boboyen,
inyaka kwoya hiki tawa boboyen miina sa ha.

WOSHEPII TAWAMAJIN EENA NA OWPOY SII
TA

3 Ada Masedonia nosapek icharek, ada miina
hegiya wor: Epeses akamak eeka na sii. Apa ada
eechaba hikitu eeka na sii. Ma kaw ye eeka tawey
yechawoshepii majiban eena pokiitu. Miita iibak
tanak, na diita woshepii tawa majin na anacheki
ta.

4 Yenya na wocha: yecha noman sa kayek
heechi. Yechi wayega yechi hin saniga saniga
keyichi ba tawey, ii sa heechi. Diita boboy eeta
yechi inyaka wopu ow majin awasen awasen
otii tawa boboy. Ii God riina hiki siitiichichawa
bobyekasakech. Riiti inyakakasakech. Ii nona
nobo kepinmukuchikasakech, kiyatayekasakech.

5 Ada rukusii tawa boboyen eena yesokwaken
gegiyato. Eena ada miina wocho. Inyaka,

mesiik kepi hiki tawey, inyaka kepi wey hiki
siitichichawey, ii eeta rukusii tawa boboyen eena
yesokwato.

6 Ma kaw ye eeta majin heechi hikisha yesha
sobo maji bato.

7 Ye God riiti lo majin pokiiken eena gegiyato.
Anabeyichi siiti ba tawey, yecha yechi ba tawa
majin hikikasakech. Anabeyichi siitii ba tawey,
yecha yechi ba tawa majin hikikasakech. Mu
hekasakech.

8No hikitu eeta lo maji sii eeta kepi. Nota God
riiti lo majin pokiiken God riiti inyakak tawey, no
eeta kepi otiito.

9-10 Kwo eechaba hikitu God riita lon ma kepin
saka harek. Kapasek yon otii tawa ma yecha
tarek, eena har. Diita yikadey ma yenya diita
lon hari lon wosowoye tawa ma maji kepin na-
sowoy tawa ma, God riiti Spiriten biish tawa ma,
kapasek yo otii tawama, God riina nasowoy tawa
ma, awin, apokwon pi sowakwo tawa ma, akar
manpi sowakwo tawama,miman anemesheroko
tawa am, akar man kapasek otii tawa ma, akar
manhiyik ya tawama, woshepiimaji ba tawama,
anasa woshepii tawa ma, akar kapasek boboyen
otii tawa ma, eena eeta ma yenya God riita diita
lon har. God riiti maji pokiitawa maji siikiinen
nasowoy tawa ma yenya eena lo har.

11Diita God riiti maji pokiitawamaji siikiinen ii
eeta hadabas wey taweyen God riita ana hari ada
eena sawo taken eena har. Noti God rii hadabas
kepi wey tawa.

GOD RIITI RUKUSII TAWA BOBOYEN POL RI-
ITA GOD RIINA WOSHIATO

12-13 Ada noti Harapa, Jisas Kraist, riina woshi-
ato. Riita ana hapan ha tawak, ada eeji yon
otiito. Eena ada woshiato. Mashi ada riina
kapasek majin ba tarek, riina kikirek poyerek,
riina owmajin ba tarek, rii ana wohowu riiti yon
otiiken hisiirek, eena ada riina woshiato. God
riita ana rukusii tar. Eeta nedii ada riina saka
hiki siitiichicharek, ada otii tar boboyen hikisha
otii tarek, eena riita ana rukusiiniga ada otii tar
boboyen rii otii abosuchir.

14Worek, noti Harapa riita riiti harapa rukusii
tawa boboyen ana gwotepoyechir. Gwotepoye-
chiniga rii ana hiki siitiichichawa boboyen harek,
ada God riina akar man rukusiibato. Nota Jisas
Kraist riitaka podabak tawey, diita boboy ii eeta
noti.

15 Jisas Kraist rii diita nosapek yari, kapasek
boboy otiitawa man yesokwa yichiken eena yar.
Diita maji eeta maji siiken. Ma ye sa yeechi hiki
siitiichi. Eyey kapasek boboy otii tawa ma yenya
ada eeta yechi harapa.

16 Eena God riita ana rukusii tar. Rii anadii
ma yenya Jisas Kraist riiti kowuchichi yesokwa
tawa abon eena mukuchiken gegiyatar. Eena rii
anamapo otiichir. Ada harapa kapasek boboyeka
eecha tawa ma. God riita ana hechi ana yesokwa
yichirek, komas hiki siitiichichana ma ye ana
heechi ye riiti kowuchichi yesokwa tawa abon
hikichi eechaba eechaba takii tawa boboyen yaki-
ita. Eena God riita ana mapo rukusii tar.

17 Eena ada eecha wocho: Eechaba eechaba
takiitawa aka tabo yima riiti hinna yesokwa ta.
Riina na kwoya ba batanak, kwoyaba hiki ta. Rii
hakasakech. Ma ye riina hekasakech. Rii podat

saniga tawa. Omutiik.

TIMOTI RII OWWOCHAWAQMAKASAEECHA
ANAPICHA

18 Eeji yikapwa, Timoti, ada diita wochawa
majin miina hato. God riita miina mashi wor
majin mii meejiri, ada kawka eechaba wok. Diita
majin na yeechi yaya neekinak, eeka na ow ana
pi.

19 Miiti hiki siitiichichawa boboyen na yaya
kiikiir na neeki. Miiti inyaka sa kepi wey ta. Ma
kaw ye yechiinyakak saka hikirek, eena jabiir
eemerekak i yowuchi chey reekii tawaga, ye
eecha yechi hikii siitiichichawa boboyen eecha
reekiir.

20 Haimenias, Aleksanda piiriita tar yikadey
ma. Eena ada piiriina Gaba riiti tapak harek,
yepa God riiti hin saka kapasek habakiitawak.

2
GOD RIITI HIN NA YESOKWA TA

1Mapo ada eecha wocho: kwota eyey man God
riina na maji ba tanak, na woshia tanak, na riina
wohecha.

2Eyey aka tabo yiman, gavmanman yenya God
riina na maji ba ta. Nota eecha otii tanak, no
eshar tanak, no God riiti nobon sumowutanak, no
yo kepin otii takiita.

3Dii eeta kepi. God rii hechawey, rii eeta inyaka
kwoya hikitu. Rii eeta noti yesokwa yichi tawa
God.

4Rii eyeyma yemaji siikenen hikiken gegiyato.
Eyey man yesokwa yichiken eena gegiyato.

5God rii eeta podat. Ma podar nediik tawey, rii
man yeechi yaya God riitak yopo yichitu. Diita
ma rii eeta Jisas Kraist.

6 Worek, rii riiti maban mayama eyey man
tokochiken eena har. Riiti inyakak hiki tar nedii
God riita eena otiichi rii shecha tawa yikadey
Goden nona mukuchir.

7 Eena rii ana aposelen otiichi ana heechirek,
irek, ada shebo shebo tawa ma yenya iniga ada
hiki siitiichichawa majin, omutiik maji siiken
pokiitu. Ada woshepiikasakech. Ada maji si-
ikeneban bato!

8 Eyey ma ye ta ye tawey, sa God riina sa
maji ba ta. Eeta kepi ye kwotay tawa boboyen
heechinak, ow maji ba taweyn heechinak, yechi
maban mayama God riitaban na ha tanak, na
maji ba ta.

MIMA YECHI MAJI
9 Ada diita eechaba gegiyato: Mima ye opoche

harapa keyapochichakech. Na hehar ruwu ta.
Masekiin opoche keyapochichanakech. Golega
tawa boboyen opoche ruwutanakech. Kwoya
hechawa papaga tawa boboyen ruwutanakech.
Harapa ya naji tawa rikin opoche ruwutanakech.

10Otii kepi sii tawa boboyeban eena na ruwu ta.
Eeta kepi God riina hiki tawa eyey mima yecha
diita boboy otiito.

11 Mima ye sa eshar tanak, maji na makebek
heechi. Opoche yamayamatanakech.

12 Ada eecha wocho: mima sii man neeki
yesokwakasakech. Ada eecha hikitumima ye lotu
akak maji pokiikasakech. Ye sa eshar ta.

13 Adam riina mapo otiirek, iv siin komas otiir.
Eena ada eecha wocho.

14 Adam rii woshepii majin meejikasakech.
Eeta mima siita woshepii maji meejichi God riiti
lon sii nasowoyichi sii hiibiiyan otiir.

15Wowak, mima ye hiki siitiichichaney, rukusi-
itaney, otii kepi siitaney, kepi hiki taney, ye
yikapawa kiyanak, yenya yesokwa yichikiita.

3
LOTU MAPO NEEKI ICHAWAMA YICHI MAJI

1 Diita maji eeta maji siiken: ma por rii akar
yaya yopo yichi tawa ma yenya mapo neeki
ichaken gegiyaney, rii eeta yo kepin eena gegiy-
ato.

2 Neeki ichana ma rii sa kepi wey ta. Rii sa
mima podateba riitaka eecha ta. Rii sa nagwa
nagwa hikichi otii ta. Rii sa inyaka kepi wey hiki
tanak, sa nobo kepiban sa sumowu ta. Rii sa
somoye tawa man yaya hehar. Rii sa maji pokii
ma kepi ta.

3 Rii sa uku eechiniga beyikasakech. Riisa
ameya kwotayekasakech. Rii sa eyey man eshar
sa otii ta. Rii ow anapi maji bakasakech. Rii yan
hikikasakech.

4 Rii sa riiti mima yikapwan sa hehar tanak, rii
otiichichawak, ye sa riiti majin sumowu tanak,
riiti hin na kepi haba ta.

5 Na meeji: rii riiti miman yikapwan hehar
neeki yesokwanan siiney, riipa boyega shecha ya
yopo yichi tawa ma yenya riipa shecha hehar
mapo neeki i ma siikiita?

6 Rii opoche Kristen ma yikapwaga tanakech.
Taney, ii riipa kapo masekii rii piipiitakiita.
Gaba riina rabo tarega riina opoche eechaba
rabotanakech.

7Sabak tawa anadiima ye riiti hin sa hehar hiki
ta. Riiti hi kapsek taney, rii kapo i tiipiikeneechi i
sakanak, Gaba riiti mayak eeka yeyekiita.

YA YOPOYICHI TAWAMAN KIYAPO TAWAMA
YECHI MAJI

8 Lotu man kiyatay tawa ma ye sa inyaka
hehar hikichi otiita. Ye sa opoche maji upurus
batanakech. Ye opoche uku eechi beitanakech. Ye
opoche anadii ma yechi yan yechi boboyen yaken
hikitanakech.

9 Yechi inyaka sa kepi wey ta. Yecha sa hiki
siitiichichawa maji siikeneban neeki ta.

10 Yenya sa mapo yon otii he. Otii he hamanak,
yo kepin otiiney, ii ye sa eeka ta.

11 Yechi mima sa eechaba inyaka hikichi kepi
wey, otiiba ta. Opoche har ba yetanakech. Ye sa
uku atawa woyebak sa eecha a. Ye sa eechaba
eechaba nedii inyaka kepi hikichi kepi otii ta.

12 Lotu man kiyatay tawa ma rii sa mima
podateba sa riitaka eecha ta. Rii riiti miman
yikapwan sa hehar otii tanak, yecha sa riitaban
sumowu ta.

13 Eeta ma ye yo kepin otii tawey, ye hehar
siitiichi otii tawak, ye hiki siitiichichawa majin
anabeyichi siitii sawo tawak, nota Jisas Kraist
riitaka eecha chegiibak tawa.

VEENYI TAWA MAJIN NO EENA GEENYIK
BATO

14 Ada diita majin kwona keyi tawey, ada
kwona ameya iken gegiyato.

15Ada kwona yanan siiney, diita jey eeta kwona
wokiita kwo God riiti akak tawak, kwo otii tawa
tobon sawokiita. God riiti aka diita nota. Eeta
eechaba eechaba takiitawa God riiti Sios, God
riiti ma mima. Eeta kwatii tawaga tawak, nota
omutiik tawa maji siikenen kiyapochi siitiito.

16 Nota keena bato God riiti veenyi otii tawa
boboy ii eeta harapa wey apa sii geeyik sokwa
kwodii wocho:
Rii eeta ma mabak sokwar.
Eeta Spirit nona mukuchichari, rii eeta siiken.
Ejel yecha riina her.
Ma ye riiti hin i nokwapa sawo ye i tar.
Diita nosapek tawa ma ye riina hiki siiti-
ichichar.

Riina hevenek ye yowur.

4
WOSHEPII MAJI POKIITAWA MA MAJI

1 Eeta Spirit rii geenyik eecha wocho komas
nediik ma kaw ye yecha hiki siitiichichawa
boboyen heechikiita. Yecha woshepii tawa spirit
yenya sumowukiita. Gaba yecha maji pokiitawa
majin eena sumowukiita.

2 Woshepii tawa ma ye kapasek spirit yechi
majin meeji tanak, ye yechi inyaka eeta haniga
siir. Eecha siirek, nobo kepin nobo kapasek ye
eena ki, i siichi hikikasakech.

3 Diita yikadey ma ye maji eecha pokiitu,
maopoche mima pochin yatanakech. Aboboy
kawen opoche atanakech. Wowak, God riita diita

a boboyen abaken otiir. Hiki siitiichichawa ma
ye God riiti maji siikenen hikichi mapo God riina
woshiachi a.

4 Eyey God riita otiir boboy eeta kepi. Opoche
rabotanakech. Eyey boboyen God riina na woshi-
achichi na ya ta.

5 God riiti maji, God riina ba tawa maji eecha
otii tawey, God riita kwoya hechawak, Kristen ye
eena hikichi otiito.

KRAIST JISAS RIITI WAKASA MA
6Miita diita majin Kristen yaka kumwoy yenya

haney, mii Kraist Jisas riiti wakasa kepi sokwa
takiita. Miita God riina hiki siitiichichawa
boboyen riitimaji siikenenmii eena sumowu tari,
eena miita eechaba meejichi atawey, mii eeta
wakasa ma kepi siikiita.

7 Shebo shebo noman ba tawey, God riina
bakasakech eyey na kayek heechi. Miita na
mayama God riiti majin na majipokii ta.

8 Diita maba otii tawa boboy sii nona ameda
kiyatayeto. God riiti boboy noti inyaka wopun
otii tawey, siita eeta kepi. Jecha otii tawa boboy
sii nona ana kiyatay tawak, komas kiyatayeba
takiita.

9 Diita maji siiken tawey, eena no na yeechi
makebek heechinak, na hiki siitiichicha.

10Nota harapa yo otiito. Nota eechaba eechaba
takiita God riina nota kowu tawak hikitu. Rii
eyey man yesokwa yichi tawa God. Riina hiki
siitiichichawa ma yen rii keena yesokwa yichitu.
Eena nota harapa yo otiito.

11Diita ada bawamajimiita namuiuchichanak,
ye sa eena sumowu ta.

12 Miita hadiiyey ma tawey, ii yepa karakada
yikapwa wochi miina dagiir poyekiita. Yaho.
Miita na akar man na hehar mukuchicha. Miita
ba tawey, yo otii tawey, akar man rukusii tawey,
God riina hiki siitiichichawey, inyaka kepiwey
hiki tawey, akar Kristen man na hehar eechaba
mukuchicha.

13 Miita ana kowu tawa nedii miita God riiti
majin ma mima yenya yaya yopo yichiniga na
jey majin na kenyi tanak, na sawo tanak, na maji
pokiita.

14 Piirapet yecha barek, harapa ma ye yechi
tapa miina howu neekirek, God riiti boboyen
miina har. Eeta har boboyenmii opoche abosu-
chitanakech.

15 Eeta boboyen na otii ta. Mii miiti maba
inyaka wopu ii na eyey yenya ha. Eecha otiiney,
mii sokwanak, akar ma ye miiti yon hekiita.

16Miita na mayama hehar siiti kowu ta. Miita
maji pokiitawa boboyen na eechaba hehar siitii
kowuba ta. Diita boboyen na eechaba eechaba
otiiba ta. Miita eecha otii taney ii mimayama kiy-
atayechi yesokwa yichikiita. Anadii ma ye miiti
majin meeji ba tawey, yenya yesokwa yichibaki-
ita.

5
ANADII KRISTEN MA YENYA OTII TAWA ABO

DIITATA
1 Apokosaba ma yenya opoche ow maji

batanakech. Miita miiti apokoga eecha na
wohechanak, na ba ta. Hadiiye ma yen miiti
kumwoy yen otii tawabaga na eechaba otii ta.

2 Apokosaba mima yen miiti awi yen otii
tawabaga na eechaba otii ta. Omunyegu mima
yen na miiti mowey yen hehar otii tawabaga na
eechaba otii ta. Yenya kepi hikichi otii ta.

MA HAR MIMA YECHI MAJI
3Ma har mima sii boboyen kiiriisiiposii tawey,

na hehar otii ta.
4 Wowak, ma har mima siiti yikapwaka siiti

nejaka eecha taney, yecha siina sa hehar otii ta.
Yecha mapo sa yechi nokwapa apoko yaka kum-
woy yenya sa hehar ta. Yecha yenya eecha otii
tawey, eeta awasen kiyapowutu. Yecha sa eena
mapo hiki ta: ii God riiti eeta hiki siitiichichawa
boboy kepi. Eecha otii taney, God riita kwoya
hecho.

5Ma har mima sii boboyen kiiriisiiposii tawey,
ma ye siina heharekasakech, sii God riina yi kowu
tawak, God riina maji ba tawak, sii niy yadii God
riina eechaba eechaba wohecho.

6 Ma har mima sii keena siiti nobobak eeka
sumowu taney, sii eeta har. Sii tawey, sii hanaga
tawa.

7 Yenya diita majin sa ba. Ba taney, ye hehar
tanak, maji yechaka takasakech.

8 Wowak, ma por rii riiti mu podaten yenya
hehar otiinan siiney, katama ye riiti akak taweyn
hehar otiinan siiney, ii eeta God riiti majin na-
sowoyer. Rii biish sheboshebo tawa ma. Rii eeta
kapasek yon otiito.

9 Mii opoche ma har mibiya mima siiti hin
kwoti jeyek keyitanakech. Sii sa eeta sukwiya
60 siinak, na keyi. Diita mima siitabasa ma
podareban ii.



1 Timoti 5:10 xii 1 Timoti 5:17

10 Siiti hi eecha haba tar: sii yo kepiban otii
tar mima. Sii mashi siiti yekapwan hehar otii
tar mima. Sii anadii ma yenya havaba tar mima.
Sii God riiti ma mima yenya kiyapowu tar mima
kiiriisiiposii tar mamiman. Kiyatay tar mima. Sii
inyaka wopu kepi yon ha tar mima.

11Miita opochemahar omunyegamibiyamima
yechi hin kwoti jeyek keyitanakech. Ada eecha
hikitu: Yechayechi inyaka sumowu tawey, Kraist
riina magiirechichi, ye ma kawen yak gegiyato.

12 Wowak, ye Kraist riina mapowochar majin
reekiito.

13 Yecha mey akak i yo ye i tari, yecha maji
saboy yeechichi ye i akar akamak sawo ye i tar.
Yecha maji siikenen ba ye ikasakech.

14 Eena ada eecha hikitu: omunyegu tawa
mima yecha sa maka eecha siinak, yikapwa sa
kiyanak, akama sa kowu ta. Wonyak, yecha
eecha otiinak, akar ow ana pichawa ma ye nona
kapasek maji bakasakech.

15 Wowak, no hecho, mibiya mima ye kaw
heechi Gaba riina sumowu ichu.

16 Kristen ma por mima pochi mibiya mima
pochin yecha sa siina hehar otii ta. Iipa yopo
yichi tawa ma yechak nomoyakiita. Eecha oti-
iney, yopo yichi tawa ma ye sa kiiriisiiposii tawa
mibiya mima yenya hehar otii ta.

HARAPA MA YECHI MAJI
17 Kristen man yesokwa neeki tawa ma ye yo

kepin otii tawey, yechi majin na hehar meeji ta.
Kwota yenya na ya kepin ha ta. Yecha harapa yon
otiiney, ye God riiti maji harapa sawo taney, God

riiti maji harapa maji pokiitaney, harapa yan na
ha ta.

18 God riiti mashi keyir maji sii eecha wocho:
“Bulamakawyechawiten piitiii wukur ye i tawey,
yechi kuja opoche dasepiitanakech. Sa kaw a ta.”
Eecha wobato: “Yo otiitana ma ye sa yechi yan
yaba ta.”

19 Ma por riita eecha wonyey, “Yesokwa neeki
tawa ma por riita kapasek yon otiiwa.” Eecha
wonyey, opoche eena meejitanakech. Ma upurus
piiriichar wonyeyen eena na meeji.

20 Ma kaw ye kapasek otiiney, na yeechi yaya
ma yechi mi somak geenyik na kwodii wo.
Kwodii wonyey, ii kapa akiikiita.

21Ada God riiti misomak tawey, Jisas Kraist riiti
misomak eeka tawey, adamiina wocho ada bawa
majin eena na sumowu ta. Sumowu tanak, miiti
yaka kumwoyeban hehar tanak, anadii ma yen
opoche kapasek otiitanakech. Yechaka yechaka
eecha podat noboban na mukuchi ta.

22 Mii opoche ma poren ameya yeechiniga
yesokwa neeki ma heechitanakech. Iipa akar ma
yechi kapasek boboy miitak eecha yakiita. Mii
napamiitamayama hehar tanak, miipa eeka kepi
wey takiita.

23Miita opoche uku soboban atanakech. Wain
uku kawka eecha na anak,miiti suguwopuk tawa
hak otii tawa boboyen sa otii kepi sii.

24 Ma kaw yechi kapasek boboy eeta geenyik
tawa. Tawak, nota eecha hecho anasaka tawa
boboy eeta ma yechak yakiita. Anadii ma ye
kapasek boboyeka eecha otii tawey, nota yechi
kapasek boboyen komas hekiita.

25 Eecha tawey, yo kepin otii tawey, sii eeta
geenyik tawa. Yo kepi kaw sii ameya geenyik ya
sayakasakech.

6
YO OTII TAWAWAKASA MA YECHI MAJI

1 Yo otii tawa wakasa ma (slev) ye yechi kubu
neeki ma riiti hin sa hehar yesokwa ta. Eecha
otii taney, ma por rii God riiti hin saka kapasek
majin bakiitawak. Opoche nota pokiitawa majin
wohegii majin batanakech.

2 Kristen ma yechi yo otii tawa wakasa ma
ye sa yechi yesokwa neeki tawa ma riiti hin
nasowoyetanakech. Yecha eeta yaka kumwoy
sowa. Sowak, eeta kepi wakasa ma ye sa yo
kepin otii ta. Opoche ye eecha hikitanakech: rii
Kristen ma tawak, ada yo eshar otii tak. Kubu
neeki tawa ma rii Kristen ma tawey, wakasa ma
ye boboy kepin ya tawak, Kristen yaka kumwoy
tawey, eena ye sa yo hehar otii ta.

HADABA BOBOY KEPI YAK TAWA NOBO
3Diita majin na pokiitanacha, na sawo ta.
4 Eeta ma rii anadii majin sawo tawak, rii

Harapa Jisas Kraist riiti maji siikenen sumowu
tanan siiney, rii noti hiki siitiichichawa boboyen
sumowu tanan siiney, eeta ma riiti marenoku
eeta kapasek. Rii shebo shebo hiki tawa ma. Rii
echa tawey, rii ow majiban ba taken gegiyato.
Otiiken gegiyeechi otii taney, kapasek boboy sii
eeka sokwakiita. Eenama ye anadii man kapasek
hiki tawak, yechi hin dagiir poyeken hiki tawak,
kapasek maji bato.

5 Batawak, awasen awasen harapa ow maji
bato. Diita yikadey boboyen otii tawa ma yechi
marenoku saka hiki tawak. Ye maji siiken eeta
eyey heechi hamar. Diita yikadey ma eecha
hikitu: God riiti yo eeta boboy sagan ya tawa
nobo.

6 Wowak, ma por rii God riiti nobon sumowu
taney, riita hadabas boboy kepin yakiita. Riita
saniga eecha hikiney, eeji boboysii eeta hiki sowa,
rii hikitu harapa boboy eeta riitaka eecha tawa.
Eena kwoya hikitu.

7 Na hiki: boy boboyen nota diita nosapek
yeechi yayar? Yaho. Biish. Nopa hanak, boy
boboyek nopa yeechi ye ikiita? Yaho. Biish.

8Wowak, nota aboboy taney, riki boboy taney,
ii eeta kiki sowa.

9 Kata ma ye harapa yan yak gegiyaney, yepa
i tiipiikeneechi sakakiita. Sakanak, yepa woke-
bik ye ikiita. Wonyak, yepa kapasek boboyen
yataken gegiya takiita. Wonyak, yepa kapasek
wey siikiita.

10 Na meeji: yan yak gegiyeechi hiki tawa
boboy sii eyey kapasek boboyen yeechi yaya tawa
boboy. Ma kaw ye yan harapa yaken gegiya
tarek, ye Jisas riina hiki siitiichichawa nobon
magiirechichi ye harapa inyakapwa mayakan
hikir.

POL RII TIMOTIMAJI KAWENWOR
11 Timoti, mii God riiti ma, diita supun hechi

napa taviiyechi i. Diita boboyen napa ya: mama
yepak hikichi otii tawa boboy, God riitak tawa
boboy, hiki siitiichichawa boboy, rukusii tawa

boboy, kiya yaniga otii tawa boboy, eshar otii
tawa boboy. Diita yikadey boboyen eena napa ya.

12Miita Jisas riina hiki siitiichichawa boboyen
na harapa otii ta. eechaba eechaba tak tawa
boboyen mayama napa ya ta. Diita boboyen God
riita miina hisiirin eeta boboyen na ya ta. Mashi
miita miiti hiki siitiichichawa boboyen nokwapa
nokwapa ma yenya geenyik kwodii worek, eeta
nediik God riita miina hisiirek, eena na sumowu
ta.

13Tawak tawa boboyen God riita otiichichawak
diita nosapek tawa ye eeka tawa. Jisas Kraist rii
Pontias Pailat riina majin siiken geenyik kwodii
wocho. Diita God, diita Jisas Kraist piiriiti miso-
mak ada miina geenyik kwodii wocho:

14 Riiti maji na hehar sumowu tanak, na kepi
wey tanak, miiti inyaka wopusa apoma hecha.
Mii siiti kowu tanak, Jisas Kraist, noti Harapariita
yana nediik nota riina hekiita.

15 God riita otiinak, nedii pochi ii riipa yakiita.
Diita God riita inyakya. Diita God riita inyaka
kwoya hikitu. Eyey aka tabo yima yecha tawey,
God riitaba howuk tawa. Eyey harapa ma yecha
tawey, riitaba saniga harapa.

16 Riitaba saniga eechaba eechaba takiita. Rii
harapa haba tawa eemek tawak, nota i riitaka
bana bana siikasakech. Ma por riina hekasakech.
Riina saka hekiitawak. Riiti hin na yesokwa ta.
Riiti hapaga tawa boboy siitak eechaba eechaba
sa ta. Omutiik.

MAN NOKWAPA NOKWAPA SAGAKA TAWEY
YECHI MAJI

17Harapa monika tawa ma yenya na wo sawo
ta: opoche ye wohipu tanakech. Ye opoche
ameya diita nosapek tawa boboyen hiki siiti-
ichichanakech. God riitaba sa hiki siitiichicha.
Diita God riita nona riiti boboy kepin ha tanak,
nota eeka kwoya hiki takiita.

18 Monika tawa ma yenya na wosawo ta: ye
sa nokwapa nokwapa kepi boboyeban sa otii ta.
Boboy kawen na shebo shebo ha ta. Yenya na
kiyatay ta.

19 Eecha otii taney, yecha hadabas boboy
yecha yanak, ii yepa eechaba eechaba aka kwatii
tawabaga eechaba takiita. Komas eechaba oti-
ikiita. Yepa eechaba eechaba tak tawa boboy
siikenen yepa yabakiita.

MII NA MIITI YO HEHAR SIITII KOWUTA
20 Timoti, God riita miina har yon na hehar

heechi ta. God riina sumowunan tawa boboy
na taviiyechi i. Ma kaw ye eecha habato diita
nosapek tawa boboy kaw sii eeta mama yepak
tawa boboy. Ma yecha diita boboyen awasen
awasen maji ba tawey, ii eena na taviiyechi
heechi i.

21Ma kaw ye eecha wocho: diita mama yepak
tawa boboyen nota yar. Worek, eena ye God riina
hiki siitiichichawa nobon heechir.
God riita yeyada rukusii tawa boboy kwotaka

sa eecha ta.

